
ЗАЦВЕРДЖАНА
Пастанова

Міністэрства культуры
Рэспублікі Беларусь







               26.08.2011
№ 41



ПАЛАЖЭННЕ  

аб фестывалі мастацтваў 
беларусаў свету

1. Дадзенае Палажэнне вызначае агульны парадак падрыхтоўкi і  правядзення фестывалю мастацтваў беларусаў свету (далей – фестываль).

2. Галоўнымі мэтамі фестывалю з’яўляюцца:

прэзентацыя ў Рэспубліцы Беларусь дасягненняў мастацкай творчасці і падтрымка творчых праектаў беларусаў замежжа;

актывізацыя культурных сувязей з беларускай дыяспарай;

захаванне і развіццё нацыянальна-культурнай самабытнасці беларусаў замежжа;

папулярызацыя культурных каштоўнасцей беларускага народа. 

3. Фестываль праводзіцца Міністэрствам культуры Рэспублікі Беларусь пры садзейнічанні Міністэрства інфармацыі Рэспублікі Беларусь, Упаўнаважанага па справах рэлігій і  нацыянальнасцей, абласных, Мінскага гарадскога выканаўчых камітэтаў, іншых зацікаўленых дзяржаўных органаў і арганізацый, грамадскіх аб’яднанняў.
4. Фестываль праводзіцца раз у тры гады. 

Культурныя мерапрыемствы фестывалю арганізуюцца ў г. Мінску і  ў  іншых гарадах Рэспублікі Беларусь па ўзгадненні з мясцовымі выканаўчымі і распарадчымі органамі.

5. У рамках фестывалю праводзяцца канцэртныя праграмы, тэатральныя пастаноўкі, выстаўкі, агляды, канферэнцыі, пленэры, семінары і іншыя культурныя мерапрыемствы. 
6. Для забеспячэння падрыхтоўкі і правядзення фестывалю ствараецца арганізацыйны камітэт (далей – аргкамітэт), у  склад якога ўваходзяць прадстаўнiкi дзяржаўных органаў (па ўзгаднені з іх кіраўнікамі), грамадскiх аб’яднанняў, іншых зацікаўленых арганізацый.  
Персанальны і колькасны склад аргкамітэта і план яго работы зацвярджаецца Міністэрствам культуры Рэспублікі Беларусь. 

7. Аргкамітэт:

7.1. вызначае тэрміны правядзення фестывалю;
7.2. пры неабходнасці стварае дырэкцыю фестывалю;

7.3. вызначае колькасны склад творчых дэлегацый беларусаў замежжа; 

7.4. разглядае i зацвярджае:
праграму правядзення фестывалю;

план мерапрыемстваў па падрыхтоўцы i правядзенню фестывалю;
спiс удзельнiкаў фестывалю;

склад рэжысёрска-пастановачнай групы фестывалю;

сiмволiку, узоры і колькасць узнагарод, iншую атрыбутыку фестывалю;

7.5. вызначае вiды i формы iнфармацыйна-рэкламнай падтрымкi фестывалю;

7.6. разглядае пытанні фінансавання падрыхтоўкі і правядзення фестывалю;

7.6. вырашае iншыя пытаннi, звязаныя з падрыхтоўкай 
i правядзеннем фестывалю.

8. Удзельнікамі фестывалю з’яўляюцца:

члены арганізацыйнага камітэта;

дзеячы культуры і  мастацтва, творчыя калектывы мастацкай самадзейнасці, асобныя выканаўцы з ліку творчых работнікаў і суправаджаючыя іх асобы (не больш трох для кожнага выканаўцы), мастакі, скульптары, дызайнеры, майстры народных промыслаў, фотамастакі, фатографы, празаікі, паэты з  ліку беларусаў замежжа;

прадстаўнікі грамадскіх аб’яднанняў беларусаў замежжа;

прадстаўнікі замежных сродкаў масавай інфармацыі;

госці фестывалю, якія маюць афіцыйнае запрашэнне ад арганізацыйнага камітэта фестывалю; 
іншыя асобы, якія ўдзельнічаюць у падрыхтоўцы і правядзенні фестывалю.

9. На заключных мерапрыемствах фестывалю Міністэрствам культуры Рэспублікі Беларусь, іншымі дзяржаўнымі органамі і арганізацыямі, грамадскімі аб’яднаннямі ажыццяўляецца ўзнагароджанне ўзнагародамі і памятнымі падарункамі ўдзельнікаў фестывалю з замежных дзяржаў, якія ўнеслі значны ўклад у развіццё і папулярызацыю беларускай культуры і мовы ў краінах пражывання. 

10. Міністэрства культуры Рэспублікі Беларусь, Міністэрства інфармацыі Рэспублікі Беларусь, абласныя, Мінскі гарадскі выканаўчыя камітэты забяспечваюць размяшчэнне матэрыялаў аб культурных мерапрыемствах фестывалю ў  сродках масавай інфармацыі на працягу яго правядзення.

11. Аплата расходаў, звязаных з падрыхтоўкай і правядзеннем фестывалю, ажыццяўляецца за кошт сродкаў рэспубліканскага бюджэту на правядзенне цэнтралізаваных мерапрыемстваў і іншых крыніц, не забароненых заканадаўствам Рэспублікі Беларусь. 

